
moeda itoe poenja katjintahan boekan ada berdiam di satoe dasar, jaitoe: sedeng Bok-hiang ada menjinta satjara satoe gadis jang masi soetji, Koei-tjoan sabaliknja soeda ambil sadja gadis itoe poenja paras jang tjantik dan potongan badan jang ramping aken didjadik poenja pokoh katjintahan. Oleh kerna itoe, samantara Bok-hiang—salagi disangkoelin lehernja—ada mengimpi dari kabedjikan dan kasoetjian, Koei-tjoan plahan-plahan soeda djadi berkobar ia poenja napsoe birahi.

Bok-hiang merasa poendaknja djadi pegal lantaran digelendotin, Laloe ia kiserken sedikit badannja dari peloekan. Koetika itoe Koei-tjoan laloe berkata:

„Kaloe begini goea rasanja engga kapingin tidoer teroes sampe pagi."

„Eh-ja, sekarang ini soeda poekoel brapa ? Besok goea boleh nanti ngelentak-ngelentoek dan salah-salah engga bisa bangoen pagi-pagi."

„Loe si poenja pikiran engga laen bertjabang sadja. Belon apa-apanja soeda inget perkara besok."

„Boekan begitoe, Koei-tjoan, Soenggoe mati; kaloe bisa goea djoega kapinginnja bisa salamanja seperti sekarang, tapi loe toh misti pikir: kaloe ini perkara sampe kataoehan, kan nanti djadi lebi tjilaka lagi?"

„Hala kata adja dasaran loe engga soeka ada berdoewa-doewa sama goea. Goea djoega toh

